
የአሜሪካ መንግሥት ለደቡብ ክልል ዋና ከተማ ሀዋሳ ያስገነባውን የኅብረተሰብ 
ጤና ላቦራቶሪ አስመረቀ 

አዲስ የተገነባው ላቦራቶሪ በክልሉ ለሚገኙ ሆስፒታሎችና ጤና ጣቢያ ላቦራቶሪዎች የጥራት 
ደረጃ ማረጋገጫ አገልግሎት ይሰጣል 

 

ደ/ብ/ብ/ሕ/ክ/መ፤ሀዋሳ-መጋቢት 10 ቀን 2007 ዓ.ም.፡- የአሜሪካ መንግሥት የበሽታዎች 
መቆጣጠሪያና መከላከያ ማዕከሉ(CDC) ባደረገው የቴክኒክ ድጋፍና ከፕሬዚዳንቱ አስቸኳይ 
የኤድስ እርዳታ ዕቅድ በተገኘ የገንዘብ ድጋፍ በኢትዮጵያ 3ኛውን ዘመናዊ የሪፈራል ጤና 
ጣቢያ ላቦራቶሪ በደቡብ ክልል አስግንብቶ መጋቢት 7 ቀን 2007 ዓ.ም. በተደረገ የምረቃ ሥነ 
ሥርዓት ለክልሉ የጤና ቢሮ አስረከበ፡፡ በምረቃ ሥነ ሥርዓቱ ላይ የጤና ጥበቃ ሚኒስትሩ 
ዶ/ር ከሰተብርሃን አድማሱ፣በኢትዮጵያ የአሜሪካ የበሽታዎች መቆጣጠሪያና መከላከያ ማዕከል 
ዳይሬክተር ዶ/ር ጄፈሪ ሐንሰን፣ እንዲሁም የክልሉ ምክትል ፕሬዚዳንትና የጤና ቢሮ ኃላፊ 
የሆኑት አቶ ክፍሌ ገብረማርያም ተገኝተዋል፡፡ 
 
ላቦራቶሪው 3.1 ሚሊዮን የአሜሪካን ዶላር (60 ሚሊዮን ብር) ወጪ የተገነባ ሲሆን፤ በግምት 
18 ሚሊዮን ለሚሆን የክልሉ ህዝብ አገልግሎት የሚሰጥ ይሆናል፡፡ 0.8 በመቶ የኤች አይ ቪ 
ስርጭት ያለውና 110,000 ከቫይረሱ ጋር የሚኖሩ ሰዎች ባሉበት በዚህ ክልል፣ የአዲሱ 
ላቦራቶሪ መገንባት የጤና አገልግሎት አድማስን በማስፋት የብዙዎችን ህይወት ይታደጋል 
ተብሎ ይጠበቃል፡፡ 

በምረቃ ሥነ ሥርዓቱ ላይ በኢትዮጵያ የአሜሪካ የበሽታዎች መቆጣጠሪያና መከላከያ ማዕከል 
ዳይሬክተር ዶ/ር ጄፈሪ ሐንሰን ባደረጉት ንግግር፡- “የዚህ ላቦራቶሪ ግንባታ የአሜሪካ 
መንግሥት በኢትዮጵያ የኅብረተሰብ ጤና ላቦራቶሪዎችን ትስስር ለማጠናከር የሚያደርገው 
ጥረት አካል ነው፡፡ አዲሱ ላቦራቶሪ ለኤች አይ ቪ/ኤድስ፣ለወባ፣ለአባላዘርና ተያያዥ በሽታዎች 
ህክምናና ክትትል ተመጣጣኝ በሆነ የአገልግሎት ዋጋ አገልግሎት ይሰጣል ተብሎ ይጠበቃል” 
ብለዋል፡፡ 

ህንፃ ባለ ሁለት ፎቅና በ2000 ካሬ ሜትር ስፋት ባለው ሥፍራ ላይ ያረፈው የላቦራቶሪው 
ህንፃ፤ ዘመናዊ የላቦራቶሪ መሣሪያዎች ተገጥመውለታል፡፡ በተጨማሪም ደረጃቸውን የጠበቁ 
የላቦራቶሪ ጠረጴዛዎች፣ጠንካራና አደጋ ከሚቋቋም ጥሬ ዕቃ የተዋቀረ ወለል፣በተሀዋስያን 
ከመጠቃት የሚከላከል ግድግዳና አጠቃላይ መዋቅር፣ የአሉሚኒየም መስኮቶችና በሮች 
ስለተገጠሙለት ንጹህና ለረጅም ጊዜ ሊቆይ የሚችል ገጽታ አላብሶታል፡፡ ከዚህም ሌላ በቂ 
የአየር ዝውውር እንዲኖር የሚያደርግ ማሽን፣የመብራት መጥፋት ችግር ሲያጋጥም ለምትክ 
የኃይል አቅርቦትነት የሚሆን ጀነሬተርና ጃን-ማቀዝቀዣ አሉት፡፡ ከተጠቀሱት አገልግሎቶች 
በተጨማሪ ላቦራቶሪው በኤች አይ ቪ፣ በሳንባ ነቀርሳ፣በወባ፣በኤች አይ ቪ/ኤድስ ህክምናና 

ለተጨማሪ መረጃ ቀጥሎ በተመለከተው ቁጥር ይደውሉ፡-011-130-7033 

ድረ-ገጽ፡- http://ethiopia.usembassy.gov 

http://ethiopia.usembassy.gov/


ክትትል እንዲሁም ምርመራ ዙሪያ ለሚሰጡ ሥልጠናዎች ባለሙያዎች ሥልጠና 
የሚወስዱበት ማዕከል ሆኖ ያገለግላል፡፡ 
 
የአሜሪካ መንግሥት የፕሬዚዳንቱ አስቸኳይ የኤድስ እርዳታ ዕቅድ ግንባር ቀደም ተጠቃሚ 
የሆነችው ኢትዮጵያ፤በአሜሪካ ዓለም አቀፍ ልማት ኤጀንሲ፣በአሜሪካ የበሽታዎች 
መቆጣጠሪያና መከላከያ ማዕከል፣በመከላከያ ሚኒስቴር፣በሰላም ጓዶች፣እንዲሁም በአሜሪካ 
የውጭ ጉዳይ መሥሪያ ቤት የሥነ ህዝብ፣የስደተኞችና የስደት ጉዳዮች ቢሮ ከሚመሩ ዘርፈ-
ብዙ የኤች አይ ቪ ፕሮግራሞች ድጋፍ ታገኛለች፡፡ በፕሬዚዳንቱ አስቸኳይ የኤድስ እርዳታ 
ዕቅድ በኩልም የአሜሪካ መንግሥት የኢትዮጵያ መንግሥት እ.ኤ.አ. ከ2005 ጀምሮ አዲስ 
በኤች አይ ቪ የሚያዙና በኤድስ የሚሞቱ ሰዎች ቁጥር በግማሽ መቀነስ እንድትችል ከፍተኛ 
የአቅም ግንባታ ሥራ ሠርቷል፡፡ 

                        

                                     ### 


